
საქართველოს მთავრობის
განკარგულება N

2018 წელი                                                              ქ. თბილისი

არასამეწარმეო (არაკომერციული) იურიდიული პირის - „პარტნიორობა ხელმისაწვდომი ჯანდაცვისათვის“ დაფუძნების მიზნით გასატარებელ ღონისძიებათა შესახებ

1. სხვადასხვა სოციალური პროექტების შემუშავებისა და განხორციელების, მათ შორის, მოსახლეობის სამედიცინო მომსახურებასა და ფარმაცევტულ პროდუქტებზე ხელმისაწვდომობის გაზრდის მიზნით, საქართველოს სამოქალაქო კოდექსის შესაბამისად, განხორციელდეს წევრობაზე დამოკიდებული არასამეწარმეო (არაკომერციული) იურიდიული პირის - „პარტნიორობა ხელმისაწვდომი ჯანდაცვისათვის“ დაფუძნება.  
2. ამ განკარგულების პირველი პუნქტით გათვალისწინებულ არასამეწარმეო (არაკომერციული) იურიდიულ პირთან დაკავშირებით, სახელმწიფოს, როგორც თანადამფუძნებლის ყველა უფლებამოსილება (დაფუძნებამდე და მის შემდეგ) განახორციელოს საქართველოს შრომის, ჯანმრთელობისა და სოციალური დაცვის სამინისტრომ.  








              პრემიერ-მინისტრი                                                         გიორგი კვირიკაშვილი



განმარტებითი ბარათი
            არასამეწარმეო (არაკომერციული) იურიდიული პირის -  ,,პარტნიორობა ხელმისაწვდომი ჯანდაცვისათვის“ დაფუძნების მიზნით გასატარებელ ღონისძიებათა შესახებ“

1. ინფორმაცია  სამართლებრივი აქტის პროექტის შესახებ

	განკარგულების პროექტი მომზადდა შემდეგი გარემოებების გათვალისწინებით:

საქართველოს მთავრობა და საქართველოს შრომის, ჯანმრთელობის და სოციალური დაცვის სამინისტრო აქტიურად ცდილობს მის ხელთ არსებული რესურსების საშუალებით, სახელმწიფო პროგრამების მეშვეობით საქართველოს მოსახლეობას გაუზარდოს ხარისხიანი მედიკამენტებზე ხელმისაწვდომობა (საყოველთაო ჯანდაცვის სახელმწიფო პროგრამა, რეფერალური დახმარების პროგრამა, ქრონიკული დაავადებების სამკურნალო მედიკამენტებით უზრუნველყოფის პროგრამა და სხვ.).  გარდა ამისა, მაღალი სახელმწიფოებრივი და საზოგადოებრივი ინტერესის გათვალისწინებით, კერძო სექტორთან განხორციელებული სამუშაო შეხვედრების ფარგლებში, გამოითქვა ერთობლივი ნაბიჯების გადადგმისა და აქტიური თანამშრომლობის სურვილი. 
მოცემული ინიციატივების ფარგლებში, საქართველოს შრომის, ჯანმრთელობისა და სოციალური დაცვის სამინისტროს 16.04.2018 წლის N26/04/18 წერილით მომართა შპს „ჯი-ემ-პი“-ს დირექტორმა, რომლითაც წამოაყენა სახელმწიფო/კერძო თანამშრომლობის ფორმატის შესაქმნელად არასამეწარმეო (არაკომერციული) იურიდიული პირის შექმნა, რომელიც იზრუნებს სხვადასხვა სოციალური პროექტების განხორციელება-ხელშეწყობაზე მოსახლეობისათვის ხელმისაწვდომი ფარმაცევტული პროდუქტის უზრუნველსაყოფად. 
ამავდროულად, ინიციატივის მიზნების გათვალისწინებით, ორგანიზაციის საქმიანობა იქნება ღია და გამჭვირვალე, ნებაყოფლობით წევრობაზე დაფუძნებული, სადაც გაწევრიანების შესაძლებლობა მიეცემათ ნებისმიერ დაინტერესებულ პირ(ებ)ს, ვისაც ექნება სურვილი წვლილი შეიტანოს სხვადასხვა სოციალური ხასიათის პროექტების განხორციელებაში. 
აქტიური თანამშრომლობის მზაობა, ასევე გამოთქვა ა(ა)იპ „ფარმაცევტული კომპანიების წარმომადგენელთა ასოციაციამ საქართველოში“, რომელიც ეხმაურება სამინისტროში გამართულ შეხვედრებზე წამოყენებულ ინიციატივებს და მზადაა თავისი წვლილი შეიტანოს სახელმწიფო და კერძო სექტორის ერთობლივ ძალისხმევაში (იხ. 2018 წლის 17 და 19 აპრილის წერილები სამინისტროში რეგისტრაციის თარითი 17.04.2018 N36314; 19.04.2018 N37260). 
	მოცემულ ეტაპზე, სამინისტროსა და კერძო სექტორის წარმომადგენლების მხრიდან გამოიკვეთა მხარეთა ერთობლივი სურვილი და მზაობა,  რომ  ასეთ თანამშრომლობას მიეცეს შესაბამისი იურიდიული ფორმა და ერთობლივი საქმიანობის განხორციელებისთვის, შეიქმნას წევრობაზე დაფუძნებული არასამეწარმეო (არაკომერციული) იურიდიული პირი, რომელიც არ იქნება ორიენტირებული  მოგების მიღებაზე  და რომლის მეშვეობითაც მოხდება ძალების გაერთიანება სხვადასხვა სოციალური ხასიათის პროექტების დაგეგმვის და/ან განხორციელებისათვის. 
ახალი ა(ა)იპ-ის დაფუძნებისათვის არ არის გათვალისწინებული რაიმე სახელმწიფო ქონების (მათ შორის ფულადი რესურსის) გადაცემა. 

2. პროექტის მიღებით გამოწვეული საფინანსო-ეკონომიკური შედეგები გაანგარიშება
პროექტის მიღება არ გამოიწვევს დამატებითი სახსრების გამოყოფას სახელმწიფო ბიუჯეტიდან. 

3. პროექტის განხორციელების ვადები
პროექტის განხორციელება არ უკავშირდება რაიმე კონკრეტულ ვადას.

4. პროექტის მოსალოდნელი შედეგი
განკარგულების პროექტის მიღება ხელს შეუწყობს სახელმწიფო/კერძო პარტნირობის გაღრმავებას მოსახლეობის სოციალური  მდგომარეობის გასაუმჯობესებლად. 

5. პროექტის ავტორი და წარმდგენი
განკარგულების პროექტის ავტორი და წარმდგენია საქართველოს შრომის, ჯანმრთელობისა და სოციალური დაცვის სამინისტრო.
                                        










